
АННОТАЦИЯ 
Ушбу мақолада экстремизмнинг инсоният учун диний бағрикенглик, толерантлик, плюрализм 
ва эркин фикрларни рад этиши ҳамда фуқароларнинг ҳуқуқ ва эркинликларига раҳна солувчи 
фаолият эканлиги тўғрисида баён этилган. Шунингдек, экстремизм тушунчасига оид илмий-
назарий ёндашувлар таҳлил қилиниб, муаллифлик ёндашувлари кўрсатиб ўтилган. 
Экстремизмнинг турлари ва шакллари ўрганилган ҳамда улар ўртасида ўзаро фарқлар 
тушунтирилган. Тадқиқот натижалари юзасидан экстремизмнинг ўзига хос хусусиятлари 
ажратилган, экстремистик фаолиятнинг ижтимоий хавфи ва давлат хавфсизлигига таҳдиди 
кўрсатиб ўтилган. 
Калит сўзлар: қонун, ҳуқуқ, ҳуқуқбузарлик, жиноят, экстремизм, экстремистик фаолият, 
миллатчилик, шовинизм. 

СОЦИАЛЬНАЯ ОПАСНОСТЬ ЭКСТРЕМИЗМА И ЕГО СПЕЦИФИЧЕСКИЕ 
ХАРАКТЕРИСТИКИ 

АННОТАЦИЯ 
В данной статье утверждается, что экстремизм — это отказ от религиозной терпимости, 
толерантности, плюрализма и свободы мысли для человечества, а также деятельность, 
подрывающая права и свободы граждан. Также анализируются научно-теоретические 
подходы к концепции экстремизма и представлены авторские подходы. Изучаются виды и 
формы экстремизма и объясняются их различия. На основе результатов исследования 
выделяются специфические характеристики экстремизма, указывается социальная опасность 
экстремистской деятельности и угроза государственной безопасности. 
Ключевые слова: закон, право, правонарушение, преступление, экстремизм, экстремистская 
деятельность, национализм, шовинизм. 

SPECIFIC CHARACTERISTICS AND SOCIAL DANGER OF EXTREMISM 
 

ANNOTATION 
In this article, it is stated that extremism is a rejection of religious tolerance, tolerance, pluralism and 
free thoughts for humanity, and it is an activity that undermines the rights and freedoms of citizens. 
Also, scientific-theoretical approaches to the concept of extremism are analyzed and author's 
approaches are shown. Types and forms of extremism are studied and mutual differences between 
them are explained. Based on the results of the research, the specific characteristics of extremism are 
distinguished, the social danger of extremist activity and the threat to state security are indicated. 
Keywords: law, law, offense, crime, extremism, extremist activity, nationalism, chauvinism. 

 
а) экстремизм тушунчаси ҳақида 
Экстремизмга қарши курашиш давомида, қилмишларга ҳуқуқий баҳо бериш ёки унга 

ҳуқуқий категория сифатида қараш муҳим аҳамият касб этади. Шунинг учун, экстремизмнинг 
мазмун моҳияти ва унинг турларига тўхталиб ўтиш зарур. 

“Экстремизм” – лотинча “extremus” – кескин деган маънони англатиб, бир киши ёки 
кишилар гуруҳининг сиёсат, дин, фалсафа, фан, иқтисод ва ижтимоий ҳаётнинг бошқа 
соҳаларидаги кескин қарашлар ёки фаолиятни ифодаловчи атама ҳисобланади [1]. 

Ушбу тушунча илмий атама сифатида ХХ асрнинг бошларида илм-фанга кириб келган. 
Атама дастлаб франциялик юрист М.Лерой томонидан сиёсий-экстремистик ҳаракатларга 
нисбатан қўлланилган [2] ва олимларнинг илмий тадқиқотларида ушбу тушунчага оид турлича 
таърифлар берилган. Хусусан, юридик фанлар доктори А.В. Журавскийнинг фикрича, 
экстремизм – жамият ҳаётини беқарорлаштирадиган ва давлат тараққиётининг 
барқарорлигини йўққа чиқарадиган омиллардан биридир [3]. Яъни олим томонидан 
экстремизм жиноят эмас, балки жиноий тажовузларни келтириб чиқарувчи сабаблардан бири 
сифатида таърифланмоқда.  

Юридик фанлар доктори З.М. Бешукова экстремизм бу шахсда сиёсий, мафкуравий, 
миллий, ирқий, этник ва диний адоват ёки бирор-бир гуруҳга нисбатан нафрат қўзғатувчи 
мотивини шакллантиришдан иборат бўлган жиноий ҳаракатлар мажмуи сифатида қайд 
этган [4]. 

Р.А. Левшуков ва Д.Б. Малышевалар экстремизм тушунчасини фундаментализм ва 
радикализм тушунчалари билан боғласа [5], Э.Т. Жеенбеков эса терроризм тушунчасини 
экстремизмга боғлайди ҳамда терроризмни экстремизмнинг таркибий қисми сифатида 
кўрсатиб ўтади [6]. 

А.А. Хоровинников терроризмнинг мафкуравий асосини экстремизм ташкил этишини 
[7] таъкидлаган бўлса, ғарб олимларидан J.J.G. Jansen ва Joseph S. Nye кабилар ислом 
фундаментализми ғояларини экстремизм сифатида баҳолаганлар [8]. Ғарб олимларининг 
фикрлари бир ёқламалик билан баён этилган бўлиб, экстремизмнинг бошқа кўринишлари 
инобатга олинмаган. 

В.Ю. Верещагин, Ю.М. Антонян, В.Н. Арестов, Ю.В. Марковалар экстремизмни 
терроризмдан кенгроқ тушунча деб ҳисоблайдилар. Мазкур тушунчани мазмунига кўра 
диний, сиёсий, миллатчилик (этник), намоён бўлишига кўра ҳудудий, минтақавий ва халқаро 
шаклларга бўлиш мумкинлигини қайд этганлар [9]. 

“Экстремизм” тушунчасига биринчи ҳуқуқий таъриф 2001 йил 15 июндаги Шанхай 
ҳамкорлик ташкилотининг “Терроризм, сепаратизм ва экстремизмга қарши кураш 
тўғрисида”ги Шанхай конвенциясида берилган [10]. 

Мазкур конвенциянинг 1-моддасида экстремизм “ҳокимиятни зўрлик билан эгаллаб 
олишга ёки ҳокимиятни зўрлик билан ушлаб туришга, шунингдек давлатнинг конституциявий 
тузумини мажбуран ўзгартиришга қаратилган ҳар қандай ҳаракат, шунингдек жамоат 
хавфсизлигига зўравонлик билан тажовуз қилиш, шу жумладан юқорида кўрсатилган 
мақсадларда ноқонуний қуролли тузилмалар ташкил этиш ёки уларда иштирок этиш” деб 
таърифланади [11]. 

Мазкур таърифда экстремизмнинг фақатгина зўравонлик кўриниши акс эттирилиб, 
ушбу таъриф қабул қилинган давр учун мос ҳисобланади. Шунинг учун мазкур таърифга 
оммавий тартибсизликлар, миллий, ирқий, этник ёки диний адоват қўзғатиш каби ҳаракатлар 
тўғрисида ҳам баён этиш зарур.  

МДҲ иштирокчи давлатлари Аксилтеррор марказининг “Халқаро терроризм ва 
экстремизмнинг бошқа кўринишларига қарши курашиш соҳасидаги асосий атама ва 
тушунчалар луғати”да “экстремизм” – айрим шахс, гуруҳ ташкилотларнинг ижтимоий 
фаолиятидаги ўта кескин қарашлар, нуқтаи назар ва чораларга тарафдорлиги сифатида 
таърифланади [12]. 

“Экстремизм” атамасига ўз ҳуқуқий ёндашувини билдирган айрим олимлар ушбу 
тушунчани сиёсийлаштирилганлиги кузатилади. Мисол учун М. Ражабова экстремистик 
ташкилот раҳбарлари сиёсий масалалар юзасидан кескин ва қатъий чоралар кўриш, куч 
ишлатиш ва зўравонликни қўллаш орқали ҳукуматни ўзгартиришга ҳаракат қилишларини 
таъкидлаган [13]. 

Илгари сурилаётган фикр-мулоҳазалар бугунги кун талаби ва норматив ҳуқуқий 
ҳужжатларда белгиланган талаблар мос эмас. Чунки, Ўзбекистон Республикасининг 
Конституцияси 33- ва “Фуқаролик ва сиёсий ҳуқуқлар бўйича халқаро пакт”нинг  
18-моддаларига мувофиқ, ҳар ким эркин фикрлаш ва уни ифодалаши мумкинлиги кўрсатилган 
[14]. 

Мамлакатимизда “экстремизм” тушунчасига илк ҳуқуқий таъриф, Ўзбекистон 
Республикасининг 2018 йилда қабул қилинган “Экстремизмга қарши курашиш тўғрисида”ги 
қонунининг 3-моддасида берилган. Унга кўра, “экстремизм – бу ижтимоий-сиёсий вазиятни 
беқарорлаштиришга, Ўзбекистон Республикасининг конституциявий тузумини зўрлик билан 
ўзгартиришга, ҳокимиятни зўрлик ишлатиб эгаллашга ва унинг ваколатларини ўзлаштириб 
олишга, миллий, ирқий, этник ёки диний адоват қўзғатишга қаратилган ҳаракатларнинг 
ашаддий шакллари ифодаси” ҳисобланади [15]. 

Қонуннинг 3-моддаси сўнг хат бошисида бундай фаолиятга кирувчи жиноятларни 
тарғиб қилиш ҳам экстремистик фаолият ҳисобланиши белгиланган [16]. Бундан келиб 
чиқадики, экстремистик фаолият дастлаб ғоявий (экстремистик материал тарқатиш, тарғиб 
қилиш орқали ўз сафларини кенгайтириш) сўнгра амалий (жисмонан) содир этиш шаклига 
ўтади. Бунда экстремистик фаолиятни самарали ташкил этиш мақсадида инсонлар ўртасидаги 
ижтимоий муносабатлардан (дин, миллат, ҳудуд, ижтимоий яшаш шароитлари, ирқ, ахлоқий 
муносабатлар, қадриятлар, ахборот ва интернет омиллари) қурол сифатида фойдаланилади. 

Бир сўз айтганда экстремизм ғоя ва амалиётни ўз ичига олади. 
б) экстремизмнинг турлари ҳақида 
Бугунги кунда экстремизм олимлар томонидан бир қанча турларга ажратиб 

ўрганилмоқда. Улар орасида сиёсий, диний, миллатчилик ва иқтисодий каби турлари энг кўп 
кузатилади [17]. 

Экстремизмни зўравонлик мафкураси сифатида тадқиқ этган олим Питер Нойман уни 
онг ости ва ҳаракатдаги экстремзмга ажаратади. Бунда онг ости экстремизми шахсда 
зўравонлик мафкурасининг мавжудлиги бўлса, ушбу мафкурани бошқаларга сингдириш 
чораларини кўришни ҳаракатдаги экстремизм деб тавсифлаган [18]. 

Инсоният томонидан эришилаётган технологик ютуқлар тўғрисида фикр юритган 
М. Сажман ахборот-технологияларнинг ривожланиши радикаллашув жараёнларининг янги 
тўлқинини келтириб чиқаради деб айтган. У ўз сўзини давом эттириб, мазкур ҳолат 
натижасида таъкидланаётган салбий ҳодисанинг янги тури “виртуал экстремизм” пайдо 
бўлганлигини қайд этган [19].  

Юқоридаги фикрларга қўшилган ҳолда, Ўзбекистон шароитида виртуал экстремизмни 
“киберэкстремизм” деб аташ мақсадга мувофиқ бўлади. Чунки, виртуал экстремизмнинг 
макони бу Интернет тармоғи ва унда жойлашган электрон адреслар ҳамда улар ўртасида ўзаро 
боғлиқликни таъминловчи муҳит ҳисобланади.  

Бундай муҳит эса Ўзбекистон Республикасининг “Киберхавфсизлик тўғрисида”ги 
қонуни 3-моддаси биринчи қисми тўртинчи хатбошисига мувофиқ “кибермакон” деб 
номланган. 

Ҳозирги вақтда, Ўзбекистонда экстремизмнинг сиёсий ва диний турлари кенг тарқалганлиги 
М.А. Ражабова ҳамда Б.А. Матлюбовларнинг илмий тадқиқотларида баён этилган [20]. 

С.Н. Фридинский экстремизмнинг турларига қўшимча равишда иқтисодий ва экологик 
экстремизмни янги турлари сифатида қўшишни таклиф этган [21]. 

Бундан ташқари, экстремизмнинг мақсади, усули ва таркибига кўра таснифлаш мумкин 
[22].  

Экстремизмнинг мақсадига кўра: 
- сиёсий экстремизм; 
- диний экстремизм; 
- миллатчилик экстремизми. 
Усулига кўра, юмшоқ ва қаттиқ турларга ажратилса, таркибига биноан гуруҳли ва якка 

тартибда кабиларга бўлинади. 
Экстремизмнинг турлари ҳақида Ўзбекистон ва бошқа мамлакатлар қонунчилигида 

баён этилмаган, аммо Қозоғистон Республикасининг 2005 йил 18 февралдаги “Экстремизмга 
қарши курашиш тўғрисида”ги 31-III сонли Қонунида экстремизмнинг “диний”, “сиёсий” ва 
“миллатчилик” ҳуқуқий жиҳатдан турларга ажратилганлиги назарга ташланади. 

Экстремизмнинг турлари ва шакллари ўртасида ўзаро фарқлаш масаласи доим 
мунозарали бўлиб келган. Фикримизча, экстремизмнинг турлари унинг мақсадидан келиб 
келиб, шакллари эса қилмишни содир этилиш усулидан келиб чиқади. Шу нуқтаи назардан, 
“шовинизм”, “ксенофобия”, “сепаратизм”, ва “қўпорувчилик” каби жиноий қилмишлар 
экстремизмнинг шакллари ҳисобланади. 

Ўзбекистон Республикасининг “Экстремизмга қарши курашиш тўғрисида”ги Қонуни 
3-моддасида экстремистик фаолиятнинг қуйидаги шакллари келтирилган: 

Ўзбекистон Республикасининг конституциявий тузуми асосларини зўрлик билан 
ўзгартиришга, ҳудудий яхлитлиги ва суверенитетини бузиш; 

ҳокимият ваколатларини эгаллашга ёки ўзлаштириш; 
қонунга хилоф қуролли тузилмалар тузишга ёки уларда иштирок этиш; 
террорчилик фаолиятини амалга ошириш; 
зўрлик ёки зўрлик ишлатишга ошкора даъват қилиш билан боғлиқ ҳолда миллий, 

ирқий, этник ёки диний адоват қўзғатиш; 
жамоат хавфсизлиги ва жамоат тартибига таҳдид солувчи материалларни тайёрлаш, 

сақлаш, тарқатиш ёки намойиш этишга, шунингдек экстремистик ташкилотларнинг 
атрибутларини ёки рамзий белгиларини тайёрлаш, сақлаш, тарқатиш ёки намойиш этиш; 

бирор-бир ижтимоий гуруҳга нисбатан сиёсий, мафкуравий, ирқий, миллий, этник ёки 
диний адоват ёхуд душманлик сабабли оммавий тартибсизликларни амалга ошириш [23]. 

Юқорида келтирилган фикрлар таҳлили ва ҳозирги вақтда кечаётган жараёнлар ҳамда 
экстремизмнинг намоён бўлишидан келиб чиққан ҳолда мазкур салбий ҳодисани бевосита ва 
билвосита шаклларга ажратиш лозим. 

Бевосита экстремизм – жамиятдаги мавжуд тартиб-қоидаларни сиёсий мақсадларни 
кўзлаб зўравонлик ғоялари асосида очиқ-ойдин ўзгартиришга қаратилган ҳаракатлар мажмуи. 
Бунга давлат тузумини қонунга хилоф тарзда ўзгартириш учун ҳаракатлар, “фитна 
уюштириш”, “қонуний давлат ҳокимиятига нисбатан параллел ҳокимиятлар тузиш”, 
“ноқонуний тузилган ҳокимиятни тугатиш тўғрисидаги талабларни бажармаслик” кабилар 
мисол сифатида олинади. 

Билвосита экстремизм – ўзининг сиёсий мақсадларини амалга ошириш учун хатти-
ҳаракатларини ниқоблаш чораларини кўриш орқали экстремистик фаолият билан 
шуғулланиш. Яъни, миллат келажагини барбод қилувчи элементларни тарқатиш, динни ниқоб 
қилиш, аҳолининг этник келиб чиқишига оид бўлган тарихий воқеалар ва далиллар билан 

аҳолида бошқа ҳудуд вакилларига, бошқа миллат вакилларига ёки давлатга қарши норозилик 
кайфиятини шакллантириш.  

Юқорида келтирилаётган фикрлар таҳлилидан хулоса қилиб айтганда, экстремизмнинг 
намоён бўлиши ва турлари вақт ўтган сари ўзгариб бориш мумкин, бироқ унинг асосий 
белгилари бўлган зўравонлик, кескинлик ва муросасизлик ўзгаришсиз қолаверади.  

в) экстремистик фаолият натижасида содир этилган қилмишларнинг ўзига хос 
хусусиятлари 

Экстремистик фаолият натижасида содир этилган қилмишларнинг квалификация қилиш 
ва уларни бир-биридан фарқлаш мақсадида уларнинг ўзига хос хусусиятларини ажратиб 
кўрсатиш муҳим аҳамиятга эга ҳисобланади. Ҳозирги вақтда, бундай қилмишлар қуйидаги 
хусусиятларга эга. 

Биринчидан, экстремистик фаолият натижасида содир этилган қилмишлар 
ижтимоий хавфли ҳисобланади. 

Ҳар қандай қилмишнинг ижтимоий хавфлилиги унинг тажовуз қиладиган ижтимоий 
хавфли муносабатларнинг аҳамияти билан белгиланади. Буни қонун чиқарувчи томонидан 
белгиланган экстремистик фаолият натижасида содир этилган қилмишлар учун санкцияларда 
ҳам кўриш мумкин. Мисол учун, жамоат хавфсизлиги ва жамоат тартибига таҳдид солувчи 
материалларни Интернет жаҳон ахборот тармоғидан фойдаланган ҳолда тарқатиш беш йилдан 
саккиз йилгача озодликдан маҳрум қилиш билан жазоланиши белгиланган [24]. 

Экстремистик фаолият натижасида содир этиладиган қилмишлар Ўзбекистон 
Республикасининг конституциявий тузуми, суверенитети, ҳудудий дахлсизлиги, жамиятдаги 
умумэътироф этилган жамоат хавфсизлиги ва тартиби билан боғлиқ ижтимоий 
муносабатларга тажовуз қилади. Ушбу ижтимоий муносабатлар жамиятда инсонларни тинч-
тотув ҳаёти, конституциявий тузумнинг нормал фаолияти, миллатлараро тотувлик ва 
динлараро бағрикенгликни таъминлайди. Бундан экстремистик фаолият натижасида содир 
этиладиган қилмишларнинг хавфли эканлигини кўриш мумкин. 

Иккинчидан, экстремистик фаолият натижасида содир этилган қилмишларни 
амалга ошириш усулининг ўзига хослиги. 

Мазкур қилмишларни содир этиш давомида жиноят субъекти ўзига тарафдор йиғишга 
интилади ҳамда бошқа жиноятлар каби дастлаб беркитилган жиноят кейинчалик барчага 
ошкор этилишига олиб келади. Мисол учун, диний экстремистик ташкилот тузишни мақсад 
қилган шахс дастлаб, даъват қилиш билан шуғулланади. Сўнгра тарафдорлар ушбу 
ташкилотни тузиши мумкин. Экстремистик фаолиятни Интернет жаҳон ахборот тармоғидан 
кенг фойдаланган ҳолда амалга оширилиши ҳам унинг ўзига хослигининг бир белгисидир. Бу 
борада, Б.А. Матлюбов экстремистлар Интернет ва ижтимоий тармоқларда ўз фаолиятларини 
ошкора ва яширин кўринишдаги тарғибот орқали олиб бораётганлигини ёзган [25]. 

Ўзбекистон Республикаси Олий суди томонидан 2026 йилнинг январь ойида 
экстремистик ғоялар билан йўғрилган 1600 га яқин профил, канал ва материаллар рўйхати 
эълон қилинди [26]. Улардан “Facebook”да 249 та, “Telegram”да 790 та, “Instagram” 265 та, 
“одноклассники”да 36 та, “Tik-tok” ижтимоий тармоғида 53 та зарарли контент, профил, канал 
ва гуруҳлар аниқланган. 

Учинчидан, экстремистик фаолият натижасида содир этиладиган қилмишлар 
мақсадининг ўзига хослиги. 

Экстремистик фаолият натижасида содир этилган қилмишларнинг мақсади уларни 
бошқа жиноятларни фарқлашнинг энг муҳим белгиси ҳисобланади. Бу хусусият террорчилик 
хусусиятига эга бўлган жиноятлар билан бироз ўхшаш бўлиб, бундай тоифадаги қилмишлар 
ўзида сиёсий мақсадларни намоён этади. Ўзбекистон Республикасининг “Экстремизмга қарши 
курашиш тўғриси”даги қонуни 3-моддасида экстремизмнинг энг асосий белгиси сифатида 
конституциявий тузумни қонунга хилоф тарзда ўзгартириш, ҳокимият ваколатларини эгаллаш 
ёки ўзлаштириш ушбу ижтимоий хавфли қилмишнинг энг асосий мақсади сифатида 
кўрсатилганлиги фикримизни тасдиқлайди.  

Экстремистик фаолият натижасида содир этилган қилмишларни ҳисобга олмаслик унга 
қарши курашишни самарали ташкил этишга тўсқинлик қилади. Бу тоифадаги қилмишларнинг 
барчаси мураккаб таркибли жиноятлар бўлиб, унда бир неча қилмишдан иборат жиноят 
таркиблари, бир неча оқибатдан иборат жиноят таркиблари, қилмишларнинг объекти бўлиши 
мумкин.  

Статистик маълумотларга кўра, 2020-2024 йилларда судлар томонидан ЖКнинг 156-
моддаси билан 73 та, 159-моддаси билан 485 та, 244-моддаси билан 23 та, 2441-моддаси билан 
3 242 та, 2442-моддаси билан 656 та жиноят иши кўриб чиқилган [27]. 

Ушбу статистик маълумотлардан мамлакатимиз ҳудудида экстремистик фаолият билан 
шуғулланиш ҳолатлари ортиб бораётганлигини кўриш мумкин. Бу эса, ўз навбатида, 
экстремистик фаолиятга нисбатан қарши курашиш долзарб масала эканлигини кўрсатади.  

в) экстремистик фаолиятнинг ижтимоий хавфлилиги ва давлат хавфсизлигига 
таҳдиди. 

Экстремистик фаолиятнинг ижтимоий хавфлилиги ва таҳдид сифатида шаклланиши 
тўғрисида сўз борар экан бу борада ҳам олимлар томонидан турлича қарашлар мавжудлигини 
таъкидлаш лозим. 

Хусусан, сиёсий фанлар доктори Р.М. Алимов Марказий Осиё давлатларининг, шу 
жумладан Ўзбекистон Республикаси мустақилликка эришганининг биринчи кунларидан 
экстремизм ва терроризм давлат суверенитети, хавфсизлиги ва тинчлигига тўғридан тўғри 
таҳдид сифатида намоён бўлганлигини айтиб ўтган [28].  

Фикримизча, мустақиллик йилларига қадар мамлакатимизда фаолияти кучайган ислом 
ниқобидаги экстремизмни олдини олишга қаратилган тадбирлар суст даражада олиб 
борилганлиги сабабли 1999 йил 16 февраль ва 2000 йил Узун-Сариосиё ҳамда 2005 йил 
Андижон воқеалари мисолида кўришимиз мумкин. 

Социолог олим Ральф Дарендорф ўз тадқиқотларида экстремизм жамиятни “биз” ва 
“улар” деган қарама-қарши қутбларга ажратади. Бу ижтимоий ишончнинг йўқолишига ва 
фуқаролар ўртасидаги толерантлик (бағрикенглик) маданиятининг емирилишига олиб келади. 
Натижада, жамиятда доимий қўрқув ва шубҳа муҳитини яратиб, миллий бирликка бевосита 
таҳдидни юзага келтиради [29].  

Сиёсатшунос олим Самуэль Хантингтон ўзининг маданий тўқнашувлар ҳақидаги 
назарияларида экстремизмнинг давлат бошқарувига таъсирини алоҳида қайд этган [30]. Унинг 
қўшимча қилишича, экстремизм давлатнинг легитимлигини (қонунийлигини) шубҳа остига 
қўяди ва қонун устуворлигини куч билан алмаштиришга ҳаракат қилади. 

Экстремистик ва террорчилик оқим/ташкилотлари фаолиятининг кузатилиши 
давлатларнинг ва халқаро ҳуқуқ нормаларнинг заифлашишига бу эса халқаро, минтақавий 
миқёсдаги таҳдидларнинг кучайишига олиб келади [31]. 

Ҳуқуқий нуқтаи назардан ёндашилса, Ўзбекистон қонунчилигига биноан экстремистик 
фаолият жиноий қилмиш сифатида баҳоланади. Жиноят кодексида “жиноят” тушунчасига 
берилган таърифга кўра, ижтимоий хавфлилик жиноий қилмишнинг энг асосий белгиси 
ҳисобланади [32]. Бундан келиб чиқадики, экстремистик фаолиятнинг амалга оширилиши 
шахс, жамият ва давлат учун ижтимоий хавфни пайдо қилади ҳамда мулкий ва номулкий 
зарарларни келтириб чиқаради. 

Ижтимоий хавфлилик хусусияти жиноят элементларининг қуйидаги кичик 
тизимларидан ташкил топган: биринчидан, тажовуз объекти; иккинчидан, жиноий тажовуз 
мазмуни; учинчидан айб шакли; тўртинчидан жиноят содир этиш усули. Жиноятнинг 
ижтимоий хавфлилик даражаси эса, жиноят таркиби элементининг миқдор кўринишини акс 
эттиради [33]. Кўрсатиб ўтилган хусусиятлар экстремистик фаолият натижасида содир 
этиладиган жиноятларнинг барчасида мавжуд. 

Таъкидлаш жоизки, бундан экстремистик фаолият натижасида содир этиладиган 
қилмишлар натижасида ижтимоий сиёсий вазият беқарорлашади, жамият ва давлат 
манфаатларига путур етади ҳамда тинчлик ва инсоният хавфсизлигига таҳдидни келтириб 
чиқаради. 

